
Greinargerð með endanlegri áætlun á breytingu aðalskipulags Grindavíkur 
2000-2020, vegna Vatnsskarðsnáma  
 

 

Í greinargerð þessari er fjallað um hvernig tekið hefur verið tillit til umhverfissjónarmiða, 
umhverfisskýrslu og athugasemda við mótun skipulagstillögunnar, sbr. 9. gr. laga um 
umhverfismat áætlana nr. 105/2006. 

Bæjarstjórn Grindavíkur samþykkti þann 10. desember 2008 tillögu að breytingu á aðal-
skipulagi Grindavíkur 2000-2020. Breytingin felst stækkun núverandi námasvæðis 
Vatnsskarðsnáma til austurs og suðurs og mun ná yfir Háuhnúka. Einnig eru norðurmörk 
efnistökusvæðisins leiðrétt. Svæðið sem fer undir stækkunina er óbyggt svæði. 

 

Uppdrættir tillögunnar ásamt greinargerð og umhverfisskýrslu voru í janúar 2009 sendir 
eftirfarandi umsagnaraðilum og beðið um umsögn þeirra fyrir 5. febrúar 2009: 

0.  Skipulagsstofnun, svar dagsett 5. janúar 2009 

1. Umhverfisstofnun, svar dagsett 6. febrúar 2009 

2. Heilbrigðiseftirlit Suðurnesja, svar dagsett 4. febrúar 2009 

3. Vegagerðin, svar dagsett 31. janúar 2009, engar athugasemdir gerðar 

4. Stjórn Reykjanesfólkvangs, svar dags 4. feb. 2009, engar athugasemdir gerðar 

5. Fornleifavernd ríkisins, svar dagsett 13. febrúar 2009, ekki lagst gegn stækkun 

6. Sveitarfélagið Vogar, svar barst ekki 

7. Hafnarfjarðarbær, svar dagsett 11. febrúar 2009. 

Tillagan var kynnt í samræmi við 1. mgr. 17. gr. skipulags- og byggingarlaga á opnum 
borgarafundi þann 8. júlí 2009, sem auglýstur var í Víkurfréttum.  

Breytt tillaga þar sem brugðist hafði verið við framkomnum athhugasemdum var 
samþykkt í skipulags- og byggingarnefnd 30. nóvember 2009 og í bæjarstjórn 9. 
desember 2009 til auglýsingar samkvæmt 1. mgr. 21. gr. skipulags- og byggingarlaga. 

Tillagan var send Skipulagsstofnun þann 15. febrúar 2010 skv. 2. mgr. 17. gr. skipulags- 
og byggingarlaga nr. 73/1997. Svar Skipulagsstofnunar er dagsett 4. mars 2010 þar sem 
stofnunin gerir ekki athugasemd við að skipulagstillagan verði auglýst að teknu tilliti til 
þeirra athugasemda sem settar voru fram. 

Tillagan var auglýst skv. 18 gr. skipulags- og byggingarlaga þann 24. apríl 2010, með 
fresti til að gera athugasemdir til 7. júní 2010. Tillagan ásamt umhverfisskýrslu var til 
sýnis á Skipulagsstofnun og á skrifstofu Grindavíkurbæjar. 

Tillagan hefur aftur verið send Umhverfisstofnun til kynningar. 

Athugasemdir vegna auglýsingar hafa einungis borist frá eftirfarandi: 
 
Birni Erlendssyni, f.h. lögbýlisins og jarðarinnar Selskarðs 
Athugasemd er dagsett 7. júní 2010, móttekin 7. júní 2010 
 
Stutt samantekt: Bréfritari vekur athygli ábyrgra aðila hjá Grindavíkurbæ á því að jörðin 
Selskarð eigi beitarrétt á Garðakirkjulandi, sem Vatnsskarðsnámur séu ólöglega innan 
og færir hann margvísleg rök máli sínu til stuðnings. M.a. er vísað til eignarheimilda og 
dómsmála um landamerkjadeilur. Krafa er gerð um að farið verði að lögum og aflað sam-
þykkis meðeigenda í sameigninni ef kemur til skipulags- og bygginga eða framkvæmda 
og röskunar á yfirborði svæðisins. 

Svar Grindavíkurbæjar: 
 
Vatnsskarðsnámur (nú Vatnskarðsnáma) er á núgildandi aðalskipulagi Grindavíkur sem 
staðfest var af umhverfisráðherra þann 17.12.2002. Náman hefur mörg undanfarin ár 
verið á staðfestu aðalskipulagi og haft starfsleyfi og er því ekki ólöglega á svæðinu eins 
og bréfritari fullyrðir. 
 
Bréfritari bendir á að Hafnarfirði hafi verið seldur eignarréttur lóðarinnar að undanskildum 
beitirétti. Hvað varðar beitarrétt bréfritara er bent á að búfjárhald er bannað á svæðinu 
samkvæmt samkomulagi frá 2004 milli Grindavíkurbæjar, Hafnarfjarðarbæjar, Vatns-
leysustrandarhrepps og Vegagerðarinnar, þar sem bann við lausagöngu búfjár utan 
afmarkaðra beitarhólfa var samþykkt, en ekki er samþykki fyrir beitarhólfi á umræddu 
svæði og svæðið er skilgreint í notkunarflokki óbyggt svæði en ekki landbúnaðarsvæði 
samkvæmt staðfestu aðalskipulagi. Eins og fram kemur í umhverfisskýrslu aðalskipu-
lagsbreytingarinnar er strjáll gróður á grýttu svæðinu og lítið um vatn og hentar svæðið 
því ekki til beitar, enda ekki verið óskað eftir að koma þar upp afgirtu beitarhólfi.  
 
Það er stefna Grindavíkurbæjar að fjölga ekki námum heldur hafa þær frekar færri og 
stærri. Fyrirhuguð stækkun námunnar er öll innan lögsögumarka Grindavíkur eins og 
þau eru á staðfestu aðalskipulagi Grindavíkurbæjar og fer Grindavíkurbær því ótvírætt 
með skipulagsvald á svæðinu, óháð eignarrétti. Þegar kemur að útgáfu framkvæmda-
leyfis mun Grindavíkurbær gæta þess að samráð verði haft við rétthafa á svæðinu. Það 
er mat bæjaryfirvalda að fyrirhuguð stækkun Vatnsskarðsnámu sé gerð í fullu samræmi 
við lög og reglur sem um skipulagsmál gilda. 
 

Hliðsjón af athugasemd á auglýsingatíma: 

Ekki er talið að athugasemdin hafi áhrif á deiliskipulagstillöguna. 

 
Umhverfissjónarmið og niðurstaða umhverfisskýrslu: 
Þeir umhverfisþættir sem skoðaðir voru í umhverfismati áætlunarinnar og helst voru 
taldir hafa áhrif voru: vatnafar, vistkerfi, heilsa og öryggi, hagrænir og félagslegir þættir, 
náttúru- og menningarminjar og landslag. 

Áhrif breytingarinnar eru talin vera sem hér segir: Áhrif á vatnafar, vistkerfi, heilsu og 
öryggi, félagslegt umhverfi, efnisleg verðmæti og menningarminjar eru talin óveruleg. 
Áhrif á náttúruminjar eru talin talsvert neikvæð en verulega neikvæð á landslag, enda 
munu Háuhnjúkar hverfa. Áhrif Vatnsskarðsnámu á landslag eru nú þegar töluverð. Áhrif 
á efnahag eru talin talsvert jákvæð. 
 
Vægi áhrifa á þá umhverfisþætti núllkostar sem skoðaðir eru í umhvefismati áætlunar-
innar eru einnig settir fram í umhverfisskýrslu. Einnig er sett fram áætlun um vöktun 
vegna rykmengunar og hljóðmengunar með hliðsjón af áhrifum mengunar á útivist á 
svæðinu.  
 

Heildarniðurstaða umhverfismatsins er að líkleg umhverfisáhrif vegna fyrir-
hugaðrar aðalskipulagsbreytingar verði óveruleg sé tekið tillit til þeirra mótvægis-
aðgerða, t.a.m. um frágang svæðisins, sem lagðar eru til í umhverfisskýrslu. 

 

Á fundi Skipulags- og byggingarnefndar þann 15. okt. 2010 og á fundi bæjarstjórnar 
þann 20. okt. 2010 var fjallað um tillöguna á nýjan leik skv. 3. mgr. 18. gr. skipulags- og 
byggingarlaga, afstaða tekin til athugasemdar og endanleg áætlun samþykkt. 

Grindavíkurbær 


